
1.
	
Adhbhar/Geàrr-chunntas Gnìomhach 

	
1.1




	
Tha an aithisg seo a’ toirt fiosrachadh do Bhuill mu phrìomh raointean leasachaidh o chionn ghoirid taobh a-staigh Foghlam Gàidhlig, a’ gabhail a-steach:

· Slighe Bhun-Sgoil Inbhir Pheofharain a thaobh a bhith a’ cruthachadh ethos Ghàidhlig agus slighe luchd-ionnsachaidh a tha deimhinneach anns a’ churraicealam aca; agus
· Adhartas a thaobh a bhith a’ lìbhrigeadh na buile a tha ann am Plana na Gàidhlig airson ionnsachadh didseatach agus cothroman air a’ Ghàidhlig.
 
Tha an aithisg cuideachd a’ toirt cunntas às ùr do bhuill mu ghnìomhan gu ruige a bhith a’ cruthachadh sgìrean-sgoile airson Foghlam tron Ghàidhlig.

	
2.
	
Molaidhean


	2.1
	Thathar ag iarraidh air Buill:

a) Toirt fa-near do shusbaint na h-aithisge; agus 
b) Toirt fa-near dhan obair leasachaidh leantainneach a thathar a’ dèanamh gu ruige a bhith a’ solarachadh cothrom air foghlam Gàidhlig ann an àrd-sgoiltean tro ionnsachadh didseatach.


	3.
	Builean


	3.1
	Goireas
Tha am maoineachadh a tha Riaghaltas na h-Alba a’ toirt seachad tro Thabhartas Sònraichte na Gàidhlig (TSG) a’ toirt taic luachmhor seachad airson raon farsaing phròiseactan a tha a’ cuideachadh na Comhairle gus na gealltanasan aice a lìbhrigeadh fo Phlana na Gàidhlig agus tha a’ mhòr-chuid a’ dol ri lìbhrigeadh Foghlam tron Ghàidhlig agus Foghlam Luchd-ionnsachaidh na Gàidhlig. 

Airson na bliadhna ionmhasail 2024/25, chuir a’ Chomhairle a-steach iarrtas TSG £1.3M mu choinneimh caiteachas ro-mheasta de £8M agus chaidh £915,000 fhaotainn. 

A bharrachd air prìomh mhaoineachadh na Comhairle agus TSG, bidh buidseat na Gàidhlig cuideachd a’ gleidheadh maoineachadh a bharrachd tro thagraidhean airson phròiseactan sònraichte bho Bhòrd na Gàidhlig, agus Maoin Ro-innleachdail nam Planaichean Gàidhlig (MPG). 


	3.2
	Laghail
Tha e mar riatanas air Comhairle na Gàidhealtachd am Plana Gàidhlig aice a bhuileachadh fo Achd na Gàidhlig (Alba) 2005. Tha Achd an Fhoghlaim (Alba) 2016 ga chur mar riatanas gu bheil dleastanas aig Comhairle na Gàidhealtachd mar ùghdarras foghlaim brosnachadh agus taic a thoirt do dh’fhoghlam Gàidhlig. 


	3.3
	Coimhearsnachd (Co-ionannachd, Bochdainn, Dùthchail agus Eilean)
Chan eil cunnartan sònraichte sam bith a’ tighinn am bàrr mar thoradh air an aithisg seo.


	3.4
	Atharrachadh Gnàth-shìde/Carbon Ciallach
Far an urrainnear, bithear a’ cumail choinneamhan air-loidhne.


	3.5
	Cunnart
Nach eilear a’ coileanadh nam builean a thaobh foghlam Gàidhlig ann am Plana na Gàidhlig agus nach eilear a’ coinneachadh nan riatanasan airson foghlam Gàidhlig ann an Stiùireadh Reachdail airson Foghlam Gàidhlig. 


	3.6
	Slàinte is Sàbhailteachd (cunnartan a’ tighinn am bàrr mar thoradh air atharrachaidhean do dh’uidheamachd, acfhainn, pròiseas no daoine)
Chan eil buaidhean ann.


	3.7
	Gàidhlig
Tha an aithisg a’ cur ri leasachadh foghlam Gàidhlig taobh a-staigh sgìre Chomhairle na Gàidhealtachd agus a’ cur taic ri buileachadh Plana Gàidhlig Chomhairle na Gàidhealtachd agus Plana Nàiseanta na Gàidhlig.



	
4.
	Buaidhean


	4.1
	Ann an Comhairle na Gàidhealtachd, tha poileasaidhean, ro-innleachdan no atharrachaidhean seirbheis uile fo ùmhlachd sgrìonadh amalaichte airson buaidh air Co-ionannachdan, Bochdainn is Còraichean Daonna, Còraichean is Sunnd Chloinne, Atharrachadh Gnàth-shìde, Eileanan is Coimhearsnachdan Dùthchail air Tìr-mòr, agus Dìon Dàta. Far a bheil feumalachd air aithneachadh, thèid measadh buaidh iomlan a ghabhail os làimh.  


	4.2
	Tha a bhith a’ beachdachadh air buaidhean na phàirt bhunaiteach dhen phròiseas cho-dhùnaidhean agus feumaidh seo fios a chur ris a’ phròiseas cho-dhùnaidhean. Nuair a thathar a’ tighinn gu co-dhùnadh sam bith, feumaidh Buill aire iomchaidh a thoirt do thoraidhean measaidh sam bith.



	4.3
	’S e aithisg sgrùdaidh agus/no ùrachaidh a tha seo agus mar sin chan eil feum air measadh buaidh.



	
5.
	Bun-Sgoil Inbhir Pheofharain – Cùis-sgrùdaidh Gàidhlig agus Foghlam tron Ghàidhlig


	5.1
	San t-Sultain, fhuair Sara NicAsgaill, ceannard Bun-Sgoil Inbhir Pheofharain, cuireadh a dhol a bhruidhinn aig seiminear nàiseanta, mar aithne air an obair a tha iad a’ dèanamh a thaobh ceannardas ann am FtG.

Seiminear Nàiseanta 'System Learn' mu Cheannardas ann am Foghlam tron Ghàidhlig (Bun-Sgoil, TICC) | Tachartasan | Foghlam Alba

Bha tòrr eòlaichean-foghaim bho air feadh Alba an làthair aig an tachartas. Chaidh an sgoil a chomharrachadh mar chùis rannsachaidh a tha a’ sealltainn cò ris a tha soirbheachas coltach nuair a tha am frèam-obrach airson Comhairle air Foghlam Gàidhlig fighte a-steach do churraicealam sgoile, agus a tha planadh leasachaidh a thaobh barantachd càileachd ga thoirt air adhart.


	5.2
	Còraichean Chloinne ann am Foghlam tron Ghàidhlig

Chaidh luaidh a dhèanamh cuideachd air Bun-Sgoil Inbhir Pheofharain o chionn ghoirid le Foghlam Alba, airson an obair bhrosnachaidh a tha iad air a bhith a’ dèanamh a thaobh còraichean chloinne ann an co-cheangal ris a’ Ghàidhlig.

Tha an luchd-teagaisg agus a’ chlann ann am Bun-Sgoil Inbhir Pheofharain a’ beachdachadh air mar a tha dòighean ionnsachaidh na sgoile a thaobh chòraichean ann am foghlam, chan ann a-mhàin a’ gabhail a-steach Foghlam tron Ghàidhlig, ach a’ leigeil leatha fàs ann an sgoil far a bheil a’ Bheurla na mòr-chànan.

Tha an sgoil a’ dèanamh cinnteach gum faigh a h-uile pàiste ann am FtG cothrom ionnsachadh mu na còraichean aca agus beachdachadh mun deidhinn ann an Gàidhlig – mar eisimpleir, a’ chòir a bhith sàbhailte a th’ ann an Artaigil 19. Tha fòcas sònraichte aig an sgoil air Artaigil 30 – Buidhnean Tùsanach is Mion-Buidhnean – agus le Artaigil 31 (a’ chòir a thaobh fois agus cur-seachadan) bidh iad a’ cleachdadh rudan a leithid camanachd, òrain Ghàidhlig, dannsa traidiseanta, agus an àrainneachd ionadail airson cur ris na rudan riatanach a tha a’ chlann ann am FtG a’ fiosrachadh ann an bogadh-cànain sa Ghàidhlig. Aig an aon àm, tha iad a’ teagasg Gàidhlig mar Chànan C2 tro Fhoghlam tron Bheurla, airson an deagh ethos Gàidhlig aca a neartachadh. 

Ceangal chun a’ bhidio an seo


	6.
	Builean Plana na Gàidhlig – Foghlam Gàidhlig


	6.1
	Tràth-ionnsachadh is Cùram-chloinne Loch Àlainn – Cothrom air Bogadh sa Ghàidhlig


	6.2
	Tha an Stiùireadh Reachdail airson Foghlam Gàidhlig ag ràdh gum bu chòir do dh’ùghdarrasan ionadail a bhith a’ beachdachadh air tòiseachadh air Gàidhlig a thabhann do chloinn fo aois sgoile, agus taic a chumail ris a seo. 

Anns a’ Ghàidhealtachd, tha na builean a th’ anns a’ Phlana Ghàidhlig a thaobh Ionnsachadh is Leasachadh Gàidhlig sa Choimhearsnachd a’ gabhail a-steach taic a chumail ri 0–3. Thug an obair a chaidh a dhèanamh le cur-seachadan is leasachadh ann an sgìre Loch Àlainn iarrtas gu buil airson Foghlam tron Ghàidhlig sa bhun-sgoil.   
Tha a’ Chomhairle ag amas air seo a stèidheachadh, le aonta bho phàrantan, bhon Lùnastal, 2025.


	6.3



	San eadar-ama, ann an co-thaobhadh leis an stiùireadh reachdail, tha cothroman bogaidh rim faotainn ann an Tràth-ionnsachadh is Cùram-chloinne Bun-Sgoil Loch Àlainn. Tha seo, mar a tha an stiùireadh a’ moladh, a’ brosnachadh fileantachd bho aois òg agus a’ cur chloinne bige air slighe a dh’ionnsaigh fileantachd sa Ghàidhlig.


	7.
	Cunntas às ùr mu bhith a’ cruthachadh sgìrean-sgoile airson Foghlam tron Ghàidhlig 


	7.1
	Aig àm sgrìobhaidh, tha a’ Chomhairle air sgìrean-sgoile Foghlam tron Ghàidhlig (FtG) a chruthachadh airson 19 dhe na 20 bun-sgoil anns a’ Ghàidhealtachd a bhios a’ tabhann FtG, agus airson 13 a-mach às gach 14 àrd-sgoil.

Bhon turas mu dheireadh a thàinig seo mu choinneimh na Comataidh, chaidh sgìrean-sgoile a mholadh do Bhun-Sgoil Ghàidhlig Inbhir Nis, Bun-Sgoil Bruach a’ Mhuilinn, Bun-Sgoil Inbhir Pheofharain, Acadamaidh Rìoghail Inbhir Nis, Acadamaidh Inbhir Narann, agus Acadamaidh Inbhir Pheofharain.

Sgìrean-sgoil FtG a tha air fhàgail

Tha na sgìrean-sgoile FtG a tha air fhàgail, agus nach deach a chruthachadh no a mholadh fhathast, a’ buntainn ri Campas ùr Bhaile Dhubhthaich. Aig àm sgrìobhaidh, thathar am beachd gun tèid Pàipear Molaidh airson sgìrean-sgoile ùra a chruthachadh a chur gu coinneamh Chomataidh an Fhoghlaim air 21 Samhain, le iarrtas gun aontaich a’ Chomataidh ri co-chomhairleachadh reachdail a thòiseachadh. Dheigheadh an gnìomh seo a dhèanamh rè 2025.


	8.
	Cunntas às Ùr mu Sgoiltean Didseatach:


	
	Tha a’ Ghàidhlig air aon de na cuspairean prìomhachais an lùib nan tabhartasan didseatach neartaichte aig Comhairle na Gàidhealtachd, airson cothrom a thoirt do dh’oileanaich nach fhaigheadh an cuspair mura biodh seo – tha Foghlam Gàidhlig an-dràsta ga thabhann air-loidhne do sgoilearan ann an Àrd-Sgoil Inbhir Theòrsa, Àrd-Sgoil Ghlinn Urchadain agus Acadamaidh Dhòrnaich.

Tha neach-teagaisg Gàidhlig bhon Ghàidhealtachd an-dràsta a’ teagasg teisteanas Nàiseanta 5 (Gàidhlig Luchd-ionnsachaidh) do sgoilearan aig an Ìre as Àirde ann an Àrd-Sgoil Inbhir Theòrsa agus Àrd-Sgoil Ghlinn Urchadain. Tha na leasanan co-mheasgaichte seo air an teagasg beò a’ cleachdadh Google Meets, ach cuideachd tro thràthan fèin-ionnsachaidh, nuair a tha cothrom aig na sgoilearan obrachadh leotha fhèin le goireasan a chaidh a thoirt dhaibh.

Tha Gàidhlig cuideachd ga toirt seachad do sgoilearan ÀS3 ann am Foghlam Farsaing Coitcheann ann an Àrd-Sgoil Inbhir Theòrsa, tro mheadhan na Gàidhlig. Tha na leasanan seo air an teagasg beò tro Google Meets agus tha goireasan air an roinn leis na sgoilearan tron t-seòmar-teagaisg Google aca.  

Tha sgoilear ÀS3 ann an Acadamaidh Dhòrnaich, a chaidh mar-thà tro Fhoghlam tron Ghàidhlig, a’ faighinn cothrom air goireasan teagaisg a chaidh a chlàradh ro làimh, airson cothrom a thoirt dhaibh cumail a’ dol le FtG. Tha iad seo air an cur suas gach seachdain do sheòmar-teagaisg Google agus ’s urrainn dhan sgoilear obrachadh tromhpa, le cuideachadh bho neach-teagaisg Gàidhlig agus neach-teagaisg nuadh-chànain anns an sgoil.  

Literacy Resources available in GME through Highland Literacy

